
Maandag 

Gal. 1: 6,7; 3: 26,27,29; 4: 3 – 7, 21 – 31. Teks: Gal. 4: 31: "Daarom broers, is ons 

nie kinders van die slavin nie, maar van die vrou wat vry is.“ Tema: 'Christus maak 

ons en ons kinders sý kinders, nie sy slawe-arbeid nie.' Ons is in Kersfeestyd wat die 

geboorte van die Here as baba herdenk. Die doop van ons kinders in water wys dat 

die Here deur sy geboorte hulle sy vrye kinders en nie slawekinders, 

arbeiderkinders, gemaak het nie. Wat noem ŉ mens ŉ skip waarop al die mense op 

die skip moet werk om die skip aan te dryf en vorentoe te vat? Dit is ŉ slaweskip. Dit 

is wat ŉ slaweskip is. Voor daar iets soos stoommasjiene was, was dit hoe skepe 

aangedryf is om op die see te vaar. Mense is as slawe gevang en verkoop om 

roeiers op skepe te wees. Hulle word met kettings aan die banke van skip 

vasgeketting en dan moet hulle almal saam roei om die boot aan te dryf en vorentoe 

te dryf, want die skip het nie ŉ enjin nie. Wat noem ŉ mens ŉ skip waar niemand 

behalwe die bemanning werk nie, maar net op die skip is om saam met mekaar te 

vaart te geniet en met die kaptein saam gesellig te wees? Dit is ŉ passasiersboot! 

Hierdie voorbeeld wys ons wat Paulus aankondig dat die Here Jesus ons en ons 

kinders God se vrye kinders en nie sy slawe-arbeid maak nie. Ons is kinders van die 

vry vrou, nie van die slavin nie. Ons is kinders op die Here se passasiersboot saam 

met Hom as kaptein en nie slawe op die geestelikes van hierdie wêreld se 

slaweskepe omdat ons onder die vloek van God is nie. Preek beskikbaar op Google 

by ngkerklevubu.co.za Ds. Petrus. 

 

Dinsdag 

Gal. 1: 6,7; 3: 26,27,29; 4: 3 – 7, 21 – 31. Teks: Gal. 4: 31: "Daarom broers, is ons 

nie kinders van die slavin nie, maar van die vrou wat vry is.“ Tema: 'Christus maak 

ons en ons kinders sý kinders, nie sy slawe-arbeid nie.' Net die Here bou! Paulus 

wys in Gal. 3: 16 dat net Christus alleen sy kerk bou met die aankondiging: “En die 

beloftes is aan Abraham en sy Nakomeling toegesê. Daar staan nie “en aan die 

nakomelinge” soos wat ŉ mens na baie sou verwys nie, maar soos wat ŉ mens na 

een verwys: “en aan jou Nakomeling” – dit is Christus.” Al die beloftes waardeur God 

sy kerk bou, die beloftes aan Abraham, het God nie aan baie mense gegee nie, 

maar net aan Jesus Christus. Hierdie beloftes hoor ons in gedeeltes soos Esegiël 

36: 24 - 36 : Die Here onderneem om ons weg uit goddeloosheid en afgodsdiens, 

ons van ons sondes te reinig, ons met water te doop om te wys ons is rein, ons hart 

wat nie wil glo en net sonde wil doen, weg te vat en ons ŉ hart te gee wat Hom lief 

het en ons sy Gees te gee om ons te laat leef in sy liefde, goedheid, genade en 

barmhartigheid. Dit is die beloftes aan Abraham! God het hierdie beloftes nou net 

aan Jesus gegee om vir ons seëninge te maak. Nié aan ouers, kinders, dominees of 

gemeentelede nie! Hulle kan ons nie inseën in God se beloftes nie. Net aan Een en 

hierdie Een is net Christus! Met sy kruisiging en opstanding uit die dood maak die 

Here die beloftes ŉ werklikheid in sy kinders se lewe. Dit is hoe die Here sy kerk, sy 

passasiersboot bou. Hy maak hierdie beloftes waar deur ons in te sluit in wat Hy vir 

ons gedoen het met sy kruis. Daarom verklaar Paulus: “En as julle aan Christus 

behoort, dan is julle nakomelinge van Abraham en ooreenkomstig die belofte 

erfgename.”(Gal. 3: 29) Dit is hoe die Here sy kerk bou: Hy laat ons aan Hom 

behoort en dan erf ons al die beloftes van die Here omdat ons aan Christus behoort. 

Preek beskikbaar op Google by ngkerklevubu.co.za Ds. Petrus. 

 

Woensdag 

Gal. 1: 6,7; 3: 26,27,29; 4: 3 – 7, 21 – 31. Teks: Gal. 4: 31: "Daarom broers, is ons 

nie kinders van die slavin nie, maar van die vrou wat vry is.“ Tema: 'Christus maak 

ons en ons kinders sý kinders, nie sy slawe-arbeid nie.' Net die Here dryf sy kerk aan 

en laat dit vaar op die see! Kan ŉ passasiersboot as volg só werk?: 

Jy kom as ŉ passasier op die boot aan maar dan moet jy die boot as een van die 

bemanningslede, een van die slawe, help dryf, nadat jy net as ŉ passasier op die 

boot gekom het? Kyk bietjie hoe het die valse predikante met húlle bedrieglike 

evangelie die gemeentes deurmekaar gepreek: Paulus vra en stel: “Is julle so 

dwaas? Julle het met die krag van die Gees begin; gaan julle nou met menslike krag 

eindig? Het julle vergeefs soveel beleef? Indien wel, dan was dit tevergeefs! Gee Hy 

dan die Gees en verrig kragtige dade onder julle op grond van die nakoming van die 

wet of op grond van julle geloof in wat julle gehoor het?” (Gal. 3: 3 – 5) In terme van 

ons beeld: 

Hulle BEGIN deur op ŉ passasiersboot te klim maar EINDIG dan as slawe op ŉ 

slaweskip!  

Maar hoor hoe werk die evangelie: 

* Die Here gee die Heilige Gees en verrig kragtige dade onder ons!  

* Dit beteken die Here gee sy Gees wat ons wegvat uit die goddeloosheid en 

afgodsdiens van hierdie wêreld;  

* die Here maak ons rein en gee ons ŉ teken dat Hy ons rein gemaak het;  

* die Here vat ons hart vol afgodsdiens en goddeloosheid weg en gee ons ŉ hart wat 

in God se liefde glo en Hom volgens sy wet liefhet:  

* Hy maak ons dus deel van sy genade, liefde, goedheid en barmhartigheid. 

Waardeur doen die Here dit alles? Kyk wat sê die vers: Deur dit wat julle GEHOOR 

het! Wat het hulle gehoor? Hulle het die evangelie van Jesus Christus gehoor soos 

Paulus dit aan hulle gepreek het. Die enjin van die passasiersboot van die Here, is 

die evangelie van Jesus Christus en die prediking van die  evangelie van Jesus 

Christus! Dít (die evangelie) is die enjin waarmee die Here sy kerk aandryf en laat 

vaar in die wêreld! Preek beskikbaar op Google by ngkerklevubu.co.za Ds. Petrus. 

 

Donderdag 

Gal. 1: 6,7; 3: 26,27,29; 4: 3 – 7, 21 – 31. Teks: Gal. 4: 31: "Daarom broers, is ons 

nie kinders van die slavin nie, maar van die vrou wat vry is.“ Tema: 'Christus maak 

ons en ons kinders sý kinders, nie sy slawe-arbeiders nie.' Die bedrieglike predikers 

(Gal. 1: 6.7) wou hulle godsdiensgroepies (ons noem dit kultusse) bymekaar kry en 

met ŉ ander evangelie aandryf en vorentoe vat. Paulus noem dit “julle eindig nou op 

met menslike krag.” Hierdie menslike krag was hulle gehoorsaamheid aan God se 

wet! Hulle wou met hulle gehoorsaamheid aan God se wet máák dat God hulle sy 

Gees gee en kragtige dade onder hulle doen! Hulle wou deur hulle liefde vir God en 

mekaar, hulle toewyding aan God, hulle bekerings en oorgawes aan God, hulle 

geestelike krag en mag, hulle gebede en ervarings met God, wou hulle, hulle 

godsdienstige groepie as God se koninkryk en God se saak aandryf en vorentoe vat. 

Hierdie godsdiensgroepies is slaweskepe wat sonder die evangelie as enjin van die 

kerk hul bote (groepies) moet roei met liefde, oorgawe, toewyding, gebede en 

geestelike krag en mag. Paulus wys dat daar net twee soorte godsdienstige groepe 

in die hele wêreld is, maak nie saak watter name mense vir hulle geestelike groepies 

uitdink nie! Jy is óf ŉ kind van God óf ŉ slaaf! Jy is óf deel van die Abrahamsverbond 

óf deel van die Sinai-verbond (die wet). Wie deel is van God se verbond met 

Abraham is God se geseënde kinders, wie deel is van die Sinai-verbond is deur God 

vervloek. Ons behoort aan Christus wat ons losgekoop het van die vloek van die wet 

en daarom is ons deel van God se seëninge. (3: 29) Ons is God se kinders, sy 

passasiers met Hom as kaptein op sy passasierskip, sy kerk. Ons roei nie slawe-

skepe met die krag van ons gehoorsaamheid en liefde nie. Preek beskikbaar op 

Google by ngkerklevubu.co.za Ds. Petrus. 

